
Sarasvata Giti Stotram

સારસ્વતગીતિસ્તોત્રમ્

ભારતનન્દનવન્દનનન્દિતા વિહરતિ ભારતી નવવનભવને ।
ચરણકમલદલપરિમલમધુરિતમધુકરરવમુખરિતમધુપવને॥
જનમનોરઞ્જનગુઞ્જનગઞ્જનવીણાનાદનજિતસુરવનસદને ।
પિકકુલકલકલકલયિતકિસલયચલિતચમરવૃતસરસિજવદને॥
હંસવિડમ્બિતહંસકશિઞ્જનધૂનિતપુઞ્જિતસિતવનકમલે ।
શશધરરુચિહરમુખરુચિધવલિતધવલરદનરુચિશુચિકરવિમલે॥
ભૂષિતસિતતન્વઙ્ગાઃ  શ્વેતસરોજમણ્ડિતે ।
ભારત્યા ભારતારણ્યે ભારતી ભાન્તિ ભારતિઃ॥ ૧॥
પ્રલયામ્બુનિધૌ પુરા મમૌ ન વિરિઞ્ચિમુખામ્બુજોદ્ગતા ।
તનુનાદમયી ચ યત્તનુર્નનુ સાદ્ય વનેઽપિ શોભતે॥ ૨॥
શ્વેતહંસકમલાસના સિતા શ્વેતવર્ણપરિધાનમણ્ડના ।
વ્યજ્યતે મધુરવલ્લકીરવૈ રક્તપાદકમલાભયા પરમ્॥ ૩॥
તરુનિષણ્ણાપ્રસવપિકારુતં મધુસમીરસમીરણચઞ્ચલમ્ ।
શિશિરસાન્દ્રપ્રતન્દ્રિપ્રબોધિતં વિરચિતં સ્વદૃશેવ તયા વનમ્॥ ૪॥
ક્વણદ્વિપઞ્ચીમલિમઞ્જુગુઞ્જનૈર્મરાલનાદૈઃ પદનૂપુરધ્વનિમ્ ।
વિમિશ્રયન્તી પવનાવધૂનનચ્છલેન વાણી મધુરં પ્રનૃત્યતિ॥ ૫॥
ચલકિસલયલીનાઃ કોકિલા વીતરાગા

વિષયિણા ઇવ ભૃઙ્ગા  માધવીગન્ધમુગ્ધાઃ ।
લલિતમલયવાતાઃ પ્રેમિકા લોકપાલા

વનભવનમુપેતા ભારતીવન્દનાર્થમ્॥ ૬॥
પુણ્યં તત્ કાનનં ધન્યં વરેણ્યં મઙ્ગલાવહમ્  ।
સખીવલ્લપતો લક્ષ્મીભારત્યૌ યત્ર સંસ્થિતે॥ ૭॥

સારસ્વતગીતિસ્તોત્રમ્

કા ત્વં વાણી મૃગય વદનં શ્વેતપદ્માસનાહં
નીરાધારં વ્રજ વદ રમે ! નામ તે ચઞ્ચલાહમ્ ।

યત્રાસિ ત્વં ન ચ મમ ગતિઃ પશ્ય લોલે ! નિકુઞ્જં
ભાષાકાન્તિસ્ફુરિતવિભવં પાન્તુ વાણ્યો જનન્યોઃ॥ ૮॥

વેદા યસ્યાઃ કિરીટઃ કમલનયનયો રઞ્જનં દર્શનાનિ
સ્વાઙ્ગે  પુણ્યં સુશુભ્રં સુરુચિરવસનં નૂપુરં નૃત્યગીતમ્ ।

કાવ્યં હારશ્ચ કણ્ઠે રુચિરભુજયુગે કંઙ્કણં બ્રહ્મચર્યં
યોદ્ભાસા બ્રહ્મવિદ્યા કટિતટરશના ભૂષણૈઃ કિન્નુ તસ્યાઃ॥ ૯॥

ધ્યેયા નિત્યં હરિહરવિધિધ્યાતમૂર્તિઃ   પ્રસન્ના
જ્ઞેયા નિત્યં સફલવિબુધજ્ઞાનદાત્રી ચ ધાત્રી ।

ગેયં નામ પ્રણવમધુરં સર્વક્તિસ્વરૂપં
પેયં તસ્યાઃ પદકમલયોઃ સ્યન્દનં માકરન્દમ્॥ ૧૦॥

હૃત્કુઞ્જે ચેન્ન વસતિ જનની મઞ્જુકુઞ્જાસનૈઃ કિં
ભક્તિશ્ચેન્ન પ્રસરતિ પરમા ચન્દનૈર્નન્દનૈઃ કિમ્ ।

નીરં ચેન્નો ગલતિ નયનયોઃ પુણ્યગઙ્ગોદકૈઃ   કિં
પ્રત્યઙ્ગં  ચેન્ન લસતિ પુલકૈઃ ધ્યાનમન્ત્રાદિભિઃ કિમ્॥ ૧૧॥

કારુણ્યૈકનિધિઃ વિધિપ્રતિનિધિઃ જ્ઞાનામ્બુધિઃ પુણ્યધી-
ર્નીતિચ્છન્નવિધિઃ સમાધિમધુરસ્તીવ્રાધિસમ્બાધનઃ ।

યસ્યા નેત્રમણિપ્રભાકનકિતો નૂનં ભવેદ્ બાલિશ
શ્ચિત્તાનન્દલસન્મરાલરમણાં વન્દે જગદ્વન્દિતામ્॥ ૧૨॥

અજ્ઞાનધ્વાન્તરાશિં  સ્ફુરદમલવપૂરોચિષા નાશયન્તીં
વીણાગાનૈઃ નરાણાં યુગશતવિતતાં નોદયન્તીં  પ્રસુપ્તિમ્ ।

ભક્તાલીન શ્રીપદાન્તે સરસિજરજસા લાસયન્તીં  સલીલં
વન્દેઽનિન્દ્યાં પ્રફુલ્લાં ત્રિભુવનજનનીં  ભારતીમિષ્ટદેવીમ્॥ ૧૩॥

માતઃ !
ન જાને વિધાનં ન મન્ત્રં ન યોગં

ન યાચે વિદગ્ધાદૃતં પાદપદ્મમ્ ।
ત્વદુત્સઙ્ગલીનસ્ત્વહો  નામગીતૈઃ

કદા દીર્ઘકાલં સદા યાપયામિ॥ ૧૪॥
ઇતિ સારસ્વતગીતિસ્તોત્રં સમ્પૂર્ણમ્ ।

